
Аңдатпа. Кіріспе. Мақалада Алаш ұлт-азаттық қозғалысына қатысушы Қоңырқожа 

Қожықовтың архивтік тергеу материалдарын талдау арқылы оның өмірбаянын ғылыми 

түрде қайта жаңғырту қарастырылған. 1930 жылдардағы Кеңес мемлекетінің саяси 

қуғын-сүргін тарихын түсінудің тарихи дереккөзі ретіндегі архивтік тергеу 

материалдарының ерекшелігі зерттеледі. Тергеу құжаттарын талдау отандық тарихтағы 

ақтаңдақтардың орнын толтыруда маңызды болып табылатын саяси қуғын-сүргін 

құрбандарының өмірбаяндық деректерін дәлірек зерттеуге мүмкіндік береді. 

Зерттеудің мақсаты мен міндеттері. Зерттеудің негізгі мақсаты – жеке тұлғаның 

қоғамдық-саяси және шығармашылық қызметінің тарихын құжаттық негізде ғылыми 

тұрғыда қайта жаңғырту. Тиісінше, оның архивтік тергеу істерін талдай отырып,                            

Қ. Қожықовтың қоғамдық-саяси және шығармашылық қызметін жұртшылық назарына 

ұсыну. Материалдар мен әдістер. Зерттеудің негізгі материалдардын ведомстволық 

архивтердің құпиясыздандырылған қорларындағы құжаттық деректер құрайды. Зерттеу 

барысында құжаттарды өңдеуде археографиялық әдістер, тұлғаның өмірбаянын 

қалпына келтіруде биографиялық тәсіл қолданылды. Нәтижелер. Мақалада бұрынғы 

жабық болып келген архивтердің құпия қорларындағы тергеу ісінің құжаттары 

талданды. Деректік мәліметтер қайраткердің өмірбаянын ғылыми қалпына келтіруге 

мүмкіндік берді. Қорытынды. Қ. Қожықовтың Қазақстанның оңтүстік өңіріндегі 

ағартушылық құбылысының көрнекті өкіліне айналуы оның Алаш қозғалысы 

идеяларын басшылыққа алуынан туындаған деген тұжырым жасалды. 

Түйін сөздер: Жәдитшілік, Түркістан мұхтариаты, ұлттық-территориялық межелеу, 

саяси қуғын-сүргін, архивтік-тергеу істері 

Дәйексөз үшін: Хазретәліқызы Р., Ас Х., Дюсембекова Ж. Қ. Қожықовтың тергеу істері 

1930 жылдардағы саяси қуғын-сүргін тарихының дереккөзі ретінде // Отан тарихы. 

Аннотация. Введение. В статье рассматривается научная реконструкция биографии 

участника национально-освободительного движения Алаш Конырходжи Ходжикова 

путем анализа его архивно-следственных материалов. Исследуется специфика архивно-

следственных материалов как исторического источника для понимания истории 

политических репрессий советского государства в 1930-е годы. Анализ следственных 

документов позволяет более точно изучить биографические данные жертв 

политических репрессий, что имеет важное значение для восполнения пробелов                                

в отечественной истории. Цель и задачи исследования. Основная цель                           

исследования – научно реконструировать историю общественно-политической и 

творческой деятельности личности на документальной основе. Соответственно, путем 

анализа его архивно-следственных дел, представить общественности общественно-

политическую и творческую деятельность К. Ходжикова. Материалы и методы. 

Основным материалом исследования являются следственные материалы 

рассекреченных фондов ведомственных архивов. В ходе исследования применялись 

археографические методы в обработке документов, биографический подход в 

восстановлении биографии личности. Результаты исследования. В статье 

проанализированы материалы следственного дела, ранее закрытых фондов 

https://orcid.org/0000-0002-2372-4795

ведомственных архивов. Документальные сведения дали возможность научно 

восстановить биографию деятеля. Заключение. Сделан вывод о том, что превращение                                              

К. Ходжикова в видного представителя просвещения и общественно-политического 

деятеля в южном регионе Казахстана произошло благодаря его руководству идеями 

движения Алаш. 

Ключевые слова: джадидизм, национально-территориальное размежевание, 

Туркестанский мухтариат, политические репрессии, архивно-следственные дела. 

Для цитирования: Хазреталикызы Р., Ас Х., Дюсембекова Ж.  Следственные дела                           

К. Ходжикова как источник по истории политических репрессий 1930-х годов // Отан 

тарихы. 2024. Т. 27. № 3. С. 755-770 (на Каз.) 

DOI: 10.51943/2788-9718_2024_27_3_755-770 

Abstract Introduction. The article examines the scientific reconstruction of the biography of 

K. Khodhikov, a participant in the Alash national liberation movement, analyzing his archival 

and investigative materials. It examines the specifics of these materials as historical sources 

for understanding the history of political repression in the Soviet state during the 1930s, and 

analyzes investigative documents to accurately study biographical data on victims of political 

persecution, which is significant for filling gaps in national history. Purpose and objectives: 

The main purpose is to scientifically reconstruct K. Khodhikov's socio-political activity on a 

documentary basis, and to present his socio-political activities to the public through the 

analysis of his archival files. Materials and methods: The main research material is 

investigative materials from declassified funds of departmental archives. Archaeographic 

methods were used during the research in processing documents, and a biographical approach 

was used to restore the biography of an individual. The results of the study are analyzed in the 

article, which analyzes the investigative file materials, previously closed departmental archive 

funds. Documentary information allowed for the scientific reconstruction of the figure's 

biography. Conclusion: K. Khodhikov became a prominent representative of education and 

public and political figures in the southern region of Kazakhstan due to his involvement in the 

Alash Movement. 

Key words: Jadidism, Turkestan Mukhtariat, national-territorial delimitation, political 

persecution, archival and investigative cases. 

For citation: Khazretalikyzy R., As H., Dyusembekova Zh. The investigative cases                                               

of K. Khodzhikov as a source on the history of political repression in the 1930s // Otan tarihy. 

2024. Vol. № 3. Pp. 755-770. (in Kaz.). 

DOI: 10.51943/2788-9718_2024_27_3_755-770 

 

Кіріспе. Түркістан және Алаш қозғалыстарының қайраткері, педагог-ағартушы, 

мәдени мұра жанашыры Қоңырқожа Қожықовтың қоғамдық-саяси және педагогикалық 

шығармашылығын тергеу құжаттары негізінде деректік тұрғыда тұлғаландыру 

мақаланың негізгі мазмұнын ашпақ. ХХ ғ. басындағы Түркістан өңіріндегі                                            

ұлт зиялыларының білім беру жүйесін реформалауды мақсат тұтқан жәдиттік 

қозғалысқа ұйытқы болуы нәтижесі барынша жемісті болды. И. Гаспралы негіздеген 

жаңатәсілді (усули джадит) білім беру жүйесі Түркістанда қысқа мерзімде отарлық 

билікке балама ағартушылық мәнге ие болды. Осы ағартушылық қозғалыста көрнекті 

өзбек жәдитшілерінің бірі Махмудқожа Бехбудимен 1902 жылы Самарқанд қаласында 

бірлесіп оқу құралдарын дайындаумен басталған шығармашылық байланысы барынша 

жемісті болды. 1916 жылға дейін Ақмешіт қаласы, Түркістан қаласының жанындағы 

Қарнақ және Андижанның жанындағы Айым қышлақтарында жәдиттік мектептер 

ашып, оларға басшы болуы арқылы өлкедегі ағартушылыққа белсене араласты.                                

1912 жылы Орынбор қаласында қазақ балаларына арнап жәдиттік үлгідегі әліппе 

құралын және тарихтан оқу құралы ретінде қолданылған Романов әулеті билігінің                                    

300 жылдығына арналған тарихи поэма жариялауы арқылы кең танымалдыққа ие 

болды. Түркістан мұғалімдер семинариясының түлегі Қоңырқожа Қожықовтың қызметі 

қазақ жұртшылығы арасында ағартушылық идеяларын насихаттаумен бірге оны тікелей 

іске асыруға арналды. 

Қ. Қожықов ағартушылықпен қатар 1916 жылдан өлкедегі қоғамдық-саяси 

қызметке де белсене араласты. Көтерілісті басып-жаншудағы орыс әскерінің 

бассыздығы туралы Министрлер кабинетінің төрағасы М. Виттеге жолдаған хаты 

арқылы Түркістанға А. Керенский, Тевкелев М. Шоқай бастаған Мемлекеттік дума 

депутаттары мен өкілдерінің келуіне ықпал етті. Ташкенттегі қазақ зиялыларының 

«Кеңес» атты астыртын ұйымы басшыларының бірі, «Бостандық туы» газетін жарыққа 

шығаруды ұйымдастырушылардың бірі болды. 1917 жылдың тамызында Алаштың 

саяси тұғырнамасымен Ташкент қаласында өткен Өлке қазақтарының съезін,                               

1918 жылдың қаңтарында Түркістан қаласындағы Сырдария қазақтарының съезін 

ұйымдастырды. Қоқан қаласында жарияланған Түркістан Мұхтарияты Халық Кеңесінің 

мүшелігіне сайланды. Түркістан Мұхтарияты мен Алашорда үкіметтері таратылған соң 

Қ. Қожықов бірыңғай ағартушылық жұмысқа ауысып, Ташкенттегі педагогикалық 

курстарды, Қазақ Ағарту институтын ұйымдастыруға, Жетісудағы жер-су реформасын 

іске асыруға белсене араласты. Ұлттық-аумақтық межелеу кезінде комиссия өкілі 

ретінде Қазақстанға қосылатын жерлерді аудандастыру мәселесімен айналысты.                                

Қ. Қожықовқа қатысты архив құжаттарының басым бөлігі оның саяси қуғын-сүргінге 

ұшырауына қатысты. Осы құжаттар аса мұқияттылықпен деректік тұрғыда талдау 

жұмыстарын қажет ететіндігіне көз жеткіздік. Аталған құжаттардың қалыптасуындағы 

құқықтық, деректік және мазмұндық сипаттағы ерекшеліктеріне сай ғылыми-

сараптамалық жұмыстар барысында Қ. Қожықовпен бірге өзге де қайраткерлердің 

қуғындалу процесін тануға айқындық беріледі. Методологиялық сипатқа ие болған 

осындай зерттеулер тақырыптың өзектілігі мен оның нәтижелерінің қолданбалығын 

арттыратын болады. 

Зерттеу материалдары мен әдістер. Зерттеудің материалдарын НКВД-КГБ-МВД 

мекемелерінің ведомстволық архивтерінің құпия қорларында сақталған, соңғы 

жылдары ғана қолжетімді болған құжаттар кешені құрайды. 

Деректік материалдарды іздеп табуда архивтік эвристика әдісінің ғылыми-

танымдық мүмкіндіктері кеңінен қолданыс тапты. Архивтік құжаттардың ақпараттарын 

өңдеуде археографиялық тәсілдер пайдаланылды. Саяси қуғын-сүргінге қатысты тергеу 

құжаттарының өзіндік ерекшеліктері тарихилық ұстанымдармен бағаланып,                                  

тарихи-салыстырмалы тәсілдермен объективті сараптауды қажет ететін шетін мәселе 

болғандықтан да зерттеу нысанына алынған құжаттық деректердің ақиқаттылығын 

айқындау бағытында жұмыс жүргізілді. Осыған байланысты зерттеу материалдарын 

талдау мен сынауда деректанулық әдістер қолданылды. 

Тарихи тұлға ретінде Қ. Қожықовтың қоғамдық-саяси және азаматтық 

өмірбаянын архив деректері негізінде ғылыми қалпына келтіруде биографиялық тәсіл 

қолданылды. 

Талқылау. Саяси қуғын-сүргін құжаттарын зерттеушілерге қол жетімді етуге 

Кеңес Одағы Орталық билігінің мұрагері ретінде Ресей парламенті негіз қалап 

бергендігіндігін атап өтуіміз керек. 1991 ж. 18 қазанында қабылданған «Саяси                                   

қуғын-сүргін құрбандарын ақтау туралы» Заңға сәйкес жаппай архивтік-тергеу істерін 

«құпиясыздандыру» қолға алынды (Закон О реабилитации, 1991) да аталған құжаттар 

зерттеушілерге қолжетімді бола бастады, осы тақырыптағы жарияланымдар саны күрт 

көбейді. 1999 жылғы 15 наурызда «Мемлекеттік құпиялар туралы» Қазақстан 

Республикасының заңы (№349-І) қабылданған кезден бастап елімізде саяси саяси 

қуғын-сүргіннің құжаттарын дереккөз ретінде қолданған танымдық және ғылыми 

зерттеу еңбектері жарық көре бастады (ҚР заңы, 1999). 90-жылдың екінші жартысынан 

бастап бұндай басылымдардың сипаты өзгерді. Алғашқы кезде ол жарияланымдар 

публицистикалық-иллюстративті сипатта болса, ендігі жерде тергеу істері маңызды 

дереккөз ретінде ғылыми тұрғыда байыпты талдана бастады. Т. Рысқұловтың                             

1924 жылы Түркістандағы алашордашыларды әшкерелеп И. Сталинге жазған құпия 

хаттарында Қ. Қожықовтың «С. Қожановтың сенімді серігі болды» (Tursun.., 2014: 664) 

деген көрсетілімі арнайы талданып, шетелдік басылымда жарияланды. 

Қуғын-сүргінге ұшырағандардың тергеу құжаттарының тарихи деректерге 

айналуының өзі құқықтық қамтамасыз етілуімен бірге оған деген теориялық, 

әдіснамалық және әдістемелік ұстанымдар қалыптасуы тиіс болды. Бұл бағытқа 

ресейлік ғалымдар негіз қалады. Методологиялық және методикалық зерттеулермен 

қатар Ресейдің орталық басылымдарында «Лубянка. Документы» (1997), «Лубянка. 

Справочник» (1999), «Лубянка, 2. Из истории отечественной контрразведки» (1998) 

деген тергеу құжаттарын айналымға ұсынған іргелі еңбектер жарық көрді. Бұл 

жинақтарда қазақстандық қайраткерлерге қатысты да тың мәліметтер айналымға 

ұсынылды. Архивтік-тергеу істерін тарихи дереккөз ретінде қарастыруға арналған 

Ю.В. Зеваконың (Зевако, 2020 : 30) методикалық көмекші құралы осы бағыттағы 

зерттеулердің ғылыми аппаратын айқындауға, мазмұнына нақтылық беруге арналған. 

Кеңес Одағында жүргізілген саяси қуғын-сүргін саясатының тарихына қатысты 

ресейлік және отандық зерттеулерде қолданылып келген методологиялық 

ұстанымдарға балама балама көзқарас ұсынған шетелдік зерттеушілердің арасында 

Мартин Терридің ХХ ғ. 20-30 жж. ұлттық элита өкілдерінің кеңестік биліктің 

лауазымдарында қызмет істеуін империяның «жағымды әрекеті» деген тұжырымы 

(Мартин, 2011) мәселені біржақты қарастырудан сақтандырады. Сол сияқты 

ағылшынтілді тарихнамада И. Огайонның «қазақ қоғамының қарсылық көрсету әдістері 

мен оның салдарын талдай отырып, билік саясатының қозғаушы себептерін және 

мемлекет пен қоғам арасындағы текетірестің басталуын ашу қажет» (Ohayon, 2016) 

деген тұжырымы саяси қуғын-сүргін процесін зерттеуде барынша мұқияттылыққа 

қажет ететіндігін алға тартады. Дегенмен, аталған зерттеулерде тергеу құжаттарының 

шетелдік зерттеушілер үшін қолжетімсіз болуына байланысты ішінара ғана 

қолданылғандығын атап айтуымыз керек. 

Кеңестік биліктің қуғын-сүргін саясатына шетелдік зерттеушілер тың 

тұжырымдар ұсынады. Айталық, Норман Неймарктің зерттеуінде Кеңес Одағындағы 

геноцид құбылысын синхронды, хронологиялық әдістермен тұжырымдайды. 

Қарастырылған мәселелердің арасында XX ғ. 20-30 жылдардағы кеңестік 

реформалардың геноцидтік сипатын автор «Коммунистік геноцид» деген категориямен 

айқындайды және осы категорияның кулактарға, саяси оппоненттерге, украин 

шаруаларына немесе «қауіпті әлеуметтік элементтерге» қарсы сталиндік науқандарды 

біріктіретін ұғым ретінде қолдануды ұсынады (Неймарк, 2012). Осы схеманы негізге 

алатын болсақ, қазақ жерінде 20-30 жылдары жүргізілген реформаларды іске 

асырудағы кеңестік биліктің қолданған қуғын-сүргін саясатынан туған әрекеттерді 

«коммунистік геноцид» деп атау қисынға келеді. Міне осы «коммунистік геноцид» 

методологиялық тұжырымын қуғындалған тұлғалар тағдырын құжаттық деректер 

негізінде талдауда қолдануға болады деп ойлаймыз. 

Тергеу істерін жариялау және оларды зерттеулерде пайдалану тарихи деректердің 

толықтығы мен шынайылығы туралы мәселе туындатты. Тақырыпқа қатысты 

талдауларда архивтік деректердің дәлелдеушілік, айғақтаушылық мүмкіндіктері 

ашылуы тиіс. «Зерттеуші археографтар құжаттардың мемлекеттік сақтауға берілген 

кезде «тазалауға» ұшырағандығын, көптеген құжаттардың оперативті жұмыстардың 

құпиялығын жария етпеу және тергеу құпиясын сақтау мақсатында жойылғандығын 

атап айтады». Елімізде де осындай жағдай қалыптасқан. «Мемлекеттік құпиялар 

туралы» ҚР Заңында саяси қуғын-сүргін құрбандарының істері мемлекеттік құпияға 

жатпайтындығы анық жазылғанымен соңғы кезге дейін құқық қорғау органдарының 

архивтеріндегі құжаттар зерттеушілерге қолжетімсіз болып келді. 

Мемлекет басшысы Қасым-Жомарт Кемелұлы Тоқаевтың 2020 жылғы                                 

24 қарашадағы «Саяси қуғын-сүргін құрбандарын толық ақтау жөніндегі мемлекеттік 

комиссия құру туралы» Жарлығы саяси қуғын-сүргін тақырыбындағы зерттеулерге кең 

тыныс берді. Мемлекеттік бағдарламаға айналған осы мәселе шеңберінде осы кезге 

дейін құпия қорлардағы құжаттары қолжетімсіз болып келген Қ.Қожықов туралы 

зерттеулерге жол ашты. Жазалау органдарының қызметінің жемісі ретінде тергеу істері 

кеңестік кезеңдегі еліміздің саяси тарихының әртүрлі қырларын қарастырудағы 

маңызды дереккөзге айналды. Солардың арасында (Алаш ісі, 2020: 554-568) жинағында 

Қ. Қожықовтың тергеу ісінен 6 құжат айналымға ұсынылды. 

Архивтегі іздестіру жұмыстары нәтижесінде Қ. Қожықовтың 2-томдық 

шығармалары мен архив құжаттарының жинағын жарыққа шығардық. Осы 

екітомдықтың 2-томында (Қожықов, 2024) құпия қорлардағы 54 тергеу құжаттарын 

археографиялық өңдеуден өткізіп, ғылыми талдаумен айналымға ұсындық. 

Зерттеу нәтижелері. Жаппай қуғын-сүргін кезінде тергелушілердің кінәсін 

мойнына алмаған тергеулерін хаттамаламау туралы арнайы нұсқаудың болуының өзі 

тергеу құжаттарының толық еместігін айғақтайды. Ал жеке істерде сақталған тергеу 

хаттамалары көбіне бір қалыптан шыққандай сипат алады және олардың бұрмалағаны 

көзге ұрып тұрады. «Сақталған істерді шынайы және салыстырмалы түрде толық 

мәліметтер деп айтуға болмайды. Дегенмен, осы түрінің өзінде ол миллиондаған                                               

қуғын-сүргін құрбандарының есімін қалпына келтіруде және кеңестік қуғын-сүргін 

жүйесінің қызмет етуінің заңдылықтарын бағамдауда үлкен маңызға ие»                         



E-ISSN 2788-9718   Отан тарихы 2024. № 27 (3) 

 
761 

(Ковальчук, 2002: 4) екендігін ескерсек, онда осы құжаттардың ұсынатын 

ақпараттарымен бірге олардың толық емес екендігіне де назар аударуылуы керек. 

Қ. Қожықовтың саяси қуғын-сүргінге ұшырауына қатысты құжаттар еліміздің екі 

архивінде жинақталған. Оның негізгісі Алматы қаласы Полиция департаменті арнайы 

мемлекеттік архивында (ҚР ПА) сақталған. 1930-1934 жж. қуғындалуына қатысты 

құжаттар Қызылорда қалалық Полиция департаменті арнайы мемлекеттік архивында 

(ҚР ПА) жинақталыпты. 

ҚР Президенті Қ.К. Тоқаевтың 2020 ж. қазандағы «Саяси қуғын-сүргін 

құрбандарын жаппай ақтау туралы» Жарлығы бұрын қолжетімсіз болып келген аталған 

архивтегі Қ. Қожықовтың құжаттарымен танысуға мүмкіндік берді. 

1930-1950 жж қылмыстық-тергеу істерінің құжаттары кейбір өзгерістерін 

қоспағанда негізінен «1) қаулылар (тұтқындау, тергеу, алдын алу шарасын таңдау 

туралы); 2) хаттамалар (жауап алу, тінту, тергеу эксперименттері, сараптамалар, 

мысалы, қолжазба немесе өнер туындылары, куәлардан жауап алу және беттестіру, сот 

отырыстары); 3) айыпталушының мінездемесі; 4) айыпталушының өз қолымен 

жазылған айғақтары; 5) қамауға алынған адамның сауалнамасы; 6) үкім;                                     

7) кассациялық шағымдар; 8) айыптау қорытындысы; 9) ақтау туралы анықтамалар» 

(Зевако, 2020 : 30) деген құрылымда құжаттар жиынтығын құрайды. Қ.Қожықовтың 

архивтік-тергеу құжаттарын осы археографиялық ұстанымға сай қарастырдық. 

Қоңырқожа Қожықов (құжаттарда Ходжиков Конгир-Ходжа деп                                      

жазылады – авт.) 1880 ж. қазіргі Қызылорда облысының Хан ауылында туған. 1938 ж. 

28 қаңтарында Қазақ КСР ІІХК Мемлекеттік қауіпсіздік басқармасы тарапынан 

тұтқындалған. 15 ақпан 1938 ж. Алматы Облысының ІІХК Басқармасы үштігінің 

үкімімен ату жазасына кесілген. Түркістан әскери Округі Әскери Трибуналының 

қаулысымен 23-желтоқсан 1957 ж. Алматы облысының ІІХК Басқармасы үштігінің 

шешімімен қылмыс құрамының дәлелденбеуіне байланысты іс қысқартылып, 

тоқтатылған. 

ҚКСР ІІХК Мемлекеттік Қауіпсіздік Басқармасы ІІІ бөлімі бастығының 

көмекшісі, лейтенант Марсельскийдің 1938 ж. 16 қаңтарында дайындаған «Алматы 

қаласында тұратын, жұмыссыз Қожықов Қоңырқожаның революцияға қарсы 

тыңшылық қызметі туралы анықтама» (ҚР ПА. №10031 іс, 2 п.) деп аталатын құжатта 

қайраткерге тағылған айыптаулар тұжырымдалған. Анықтамада Қ.Қожықовтың ақпан 

төңкерісінен соң Уақытша Үкіметтің учаскелік комиссары болып қызмет істегендігі, 

1917 ж. қарашада Қоқан қаласындағы ұлтшылдардың істеріне белсенді қатысушы 

болғандығы, Қоқан үкіметінің мүшелігіне сайланғандығы, осы жылы желтоқсанда 

Орынборда өткен Алашорданың құрылтай съезіне қатысқандығы баяндалған. 

Марсельскийдің жазуында Қ. Қожықов 1920 ж. Шоқаевтың эмиграцияға кетуіне 

көмек көрсеткен. 1922 ж. С. Асфендиаров және т.б. қазақ ұлтшылдарымен бірге 

революцияға қарсы ұйымға тартылып, ұйымның жер істеріне қатысты органдарын 

басқарған. 

1930 ж. революцияға қарсы ұйымға қатыстылығы үшін тұтқындалып, іс бойынша 

жеткілікті дәлел болмағандықтан босатылған. 1933 ж. Қызылорда қой совхозындағы 

бүлдіргіштік жұмыстарға қатысқандығы үшін 10 жыл концлагерьде болуға жазаға 

кесілгендігін айта келіп, Қазақстандағы революцияға қарсы ұлтшылдық ұйымдарға 

қатысты тергеу материалдарында шетелдің бірінің барлау қызметімен байланыс 

орнатқан, осы ұйымның белсенді мүшесі болып табылғандықтанда 58-2, 58-6, 58-11 

баптар бойынша тұтқындалып, жауапқа тарту ұсынылған. 

Қ. Қожықов 1933 жылы Оңтүстік Қазақстан облысы Қызылорда ауданындағы 

овцетрестің № 10 совхозы қызметкерлерінің ісі бойынша айыпталған. Осы іс бойынша 

Қ. Қожықовпен бірге С.А. Алексеев, А.А. Трагун, Е.Н. Колбасенко, М.К. Осадчий,                                       

А.В. Станиславский, И.П. Данчевалар 58 баптың 7 және 14 тармақтарымен 

айыпталады. 1933 ж. наурызында басталған іске тартылғандар бұрын істі болған 

вредительдер немесе пролетарлық ортаға қарсы халық жау ортаның өкілдері деп 

сыныпталады. 

Тергеу барысында аталған топ мүшелері колхоздар мен совхоздардың мал басын 

жою, совхоздарды күйрету, жұмысшылардың Кеңес өкіметіне наразылығын тудыру 

мақсатын көздеген. Сол мақсаттарын ветеринарлық-сауықтыру және емдеу істерін 

орындамай, Қызылорда және оған көрші аудандарда малдың жұқпалы ауруын таратуды 

іске асырған. Соның нәтижесінде 1932 жылы және 1933 жылдың І тоқсанында 30 мың 

қой қырылған. 

Осы құжатта совхоз директорының өндіріс бойынша орынбасары Қ. Қожықовтың 

1931 жылы ОГПУ тарапынан контрреволюциялық ұлтшылдық баскөтеру ұйымына 

қатыстылығы бойынша айыпталғанын білеміз. Бірақ бұл дерек одан әрі таратылмаған. 

Айыптау қорытындысында осы істің басшысы болып танылған Қ. Қожықовқа 

жеті баптан тұратын айыптар тағылған. Отыз мың бас қойдың бруцеллез ауруынан 

қырылуына алып келген бүлдіргіш әрекеттердің бәріне ұлтшылдық көңіл-күйдегі                                

Қ. Қожықов тікелей басшылық жасаған болып шығады. 

Қ. Қожықовтың 1938 жылғы соттық, тергеу құжаттары барынша қысқа мерзімді 

қамтиды және асығыс жүргізілгендігі байқалады. Оған 27 қаңтар 1938 ж. ҚКСР ІІХК 

орынбасары Володьзко бекіткен қаулыда «революцияға қарсы ұлтшылдық ұйымның 

мүшесі, шет мемлекеттердің бірінің агенті және ұйымның тапсырмасымен революцияға 

қарсы белсенді тыңшылық жұмыстар жүргізгендігі үшін» НКВД түрмесінде қамауда 

ұстау туралы қаулы шығады. Қаулыға лейтенант Латыпов қол қойған. Әскери прокурор 

Соколов 28 қаңтар күні келісімін беріп, қаулыға қол қойған (ҚР ПА. №10031 іс, 5 п.). 

Демек, Қ. Қожықов 28 қаңтар күні қамауға алынған. 

Алматы облысы НКВД Басқармасы Үштігінің 15 ақпан 1938 ж. № 6 хаттамасында 

131-реттік номерімен Қ. Қожықовтың ісі қаралған және ату жазасына үкім шығарылған. 

НКВД Мемлекеттік қауіпсіздік басқармасы ІІІ бөлімінің №3868 «Қоңырқожа 

Қожықовтың ісінде» оның 1881 ж. Қызылорда ауданында туғандығы, тұтқынға 

алынғанға дейін жұмыссыз болғандығы, белсенді алашордашыл, революцияға қарсы 

Қоқан үкіметінің мүшесі екендігі айтылады. 1930 ж. революцияға қарсы қазақ 

ұлтшылдық ұйымының ісі бойынша тұтқындалып, 6 ай қамақтан соң босатылған. 1930 

ж. екінші рет қамауға алынып, революцияға қарсы бүлдіргіш әрекеті үшін 10 жылға 

сотталып, жазаның бір бөлігін өтеген соң денсаулығына байланысты босатылған. Оған 

мынадай айыптар тағылған. 1920 жылы революцияға қарсы ұлтшылдық-террористік-

бүлікшілік және шпиондық-диверсиялық ұйымға тартылған. Контрреволюциялық 

ұйымның тапсырмасымен Парижде эмиграцияда жүрген Шоқаевпен астыртын 

байланыс орнатқан, сол арқылы контрреволюциялық ұйым шетелмен байланыс 

жасаған. Көтерілісшілер қозғалысына белсене қатысқан. 1928-1930 жж. қой 

шаруашылығында жұмыс істеп, ұйымның тапсырмасымен мал басын жою бойынша 

бүлдіру жұмыстарын жүргізген. Ұйымға мүше тартумен тікелей айналысқан,                                         

өзі 5 адамды ұйымға тартқан. Орта Азия мен Қазақстанның экономикалық жағдайы, 

саяси көңіл-күйі туралы тыңшылық мәліметтер жинастырып, оны шетелдің барлау 

өкілдеріне беріп отырған. Осы айыптарды мойындайды деген түйін жасалады. 

1957 жылы Қ. Қожықовты ақтау процесінде онымен бірге істі болған бірқатар 

қайраткерлердің қылмыстық істеріне шолу жасалған. Түркістан әскери округі әскер  

прокурорының көмекшісі, юстиция капитаны Шурин 1938 ж. 25 ақпанда атылған 

Шәкір Дивеевтың ісін қарап, оның Қожықовты кеңеске қарсы ұлтшылдық ұйымның 

мүшесі ретінде көрсетеді, бірақ ұйымға мүше тартқандар бойынша Қожықовтың есімі 

аталмайды деген қорытынды жасайды. 

1938 ж. 28 ақпанда атылған Садық Аблаев Қ. Қожықов С. Қожановтың оң қолы 

болды, сол арқылы кеңес аппаратына енді, ұлтшылдық ұйымның мүшесі еді» деген 

қорытынды берген. Сол сияқты 1937 жылдың 1 қарашасында ОҚО ІІХК Басқармасы 

үштігінің шешімімен атылған Ф. Құлтасов, Мұртаза Шоқаев, Мырзеке Қалмұхамедов, 

Сыздық Дүйсенбинов, Досқұл Баласаров, Кәрім Әлішбаевтардың да істерінен 

Қожықовқа қатысты ілік табылмаған. Шымкент қалалық партия комитетінің хатшысы 

қызметінде тұтқындалған Сейітбек Кенбаевтың да көрсетілімінде Қ. Қожықов 

аталмаған. Тергеу хаттамаларында Қ. Қожықовтың есімін атаған С. Асфендиаров,                                 

О. Жандосов, Т. Рысқұловтардың ісінде қылмыс құрамының болмауына байланысты 

олардың ақталғандығы көрсетілген. 

Қожықовқа қатысты М.Дулатовтың да ісі сүзгіден өтіп, оның 1921 ж. Ташкентте 

астыртын контрреволюциялық ұйым құрғандығы мен эмиграциямен байланыс 

орнатып, Кеңес өкіметіне қарсы қарулы көтеріліске дайындық жұмыстар жүргізгендігі 

айтылады (ҚР ПА. №10031 іс, 51 п.). Үкім шығар алдында Марсельский Қазақ КСР 

ІІХК орынбасары Володьзкоға «Қожықов Қоңырқожаны түрменің ескі ғимаратының                              

№ 1 камерасына орналастыру» туралы рапорт жазады. 

Қоңырқожаның үлкен ұлы Құлахмет 28 желтоқсан 1957 жылы әкесі ақталған соң 

оның өлімінің себебін, жерленген жерін анықтап беруді, тергеу құжаттарымен 

танысып, тұтқындау кезінде алынған құжаттарын, фотолары мен кітаптарын қайтаруды 

сұрап 25 ақпан 1958 ж. тиісті органдарға хат жазған. 5 наурыз 1938 ж. «10 жылға 

еңбекпен түзеу лагерінде ұстауға үкім шыққан, жазасын өтеу барысында 25 тамыз                               

1944 ж. бронхиалды астмадан қайтыс болған» деген жауап алады. 

Әкесін ақтау жөнінде Құлахмет Қоңырқожаның ұлы (1914 ж.т.) ҚКСР                                              

Бас Прокурорына 4 тамыз 1956 ж. арнайы хат жазған. Ол хатында әкесі соңғы кезде 

Көне ескерткіштерді қорғау комитетін ұйымдастырумен айналысқанын, тұтқынға 

алынар кезде Фердоусидің «Шах-намасының» қазақ тіліндегі аудармасын тауып, 

баспаға дайындап жүргендігін жазыпты (ҚР ПА. №05213-іс, 2 т., 2 п.). Өмірбаяндық 

сипатта жазылған осы хаттан Қоңырқожаның үш ұлы Отан соғысына қатысқандығын, 

жалғыз інісі Ерден Қожықовтың Отан соғысында қайтыс болғандығын білеміз. 

Осы құжатта Қ. Қожықовтың Алматыда тұтқынға алынғанда оның қандай іс 

бойынша айыпталғаны айтылмағандығы, қазіргі кезде оның тағдырынан, өлі-тірісінен 

мүлдем хабарларының жоқ екендігі жазылған. «Өлі ме, тірі ме, өлген болса қайда 

жерленгендігін, оның зиратына баруға болатын болмайтындығын айтып хабарын 

берсеңіздер екен. Сонымен бірге оның ісін қайта қаруыңызды сұраймын: ол не үшін 

айыпталды және оның тағдарын шешкен соттың үкімінде қателік болған жоқ па?»                                       

(ҚР ПА. № 05213-іс, 2 т., 2-3 п.) деген сауал қояды. 

Осы құжатта әкесінің өмірбаянынан қысқаша мәлімет берілген. Осы мәліметтерді 

әкесінің естеліктерін негізге алып жазып отырғандықтан оның эпистолярлық сипаты 

бар. Айталық, ол әкесінің Түркістан Республикасының атынынан ІІ Бүкілресейлік 

Кеңестің съезіне қатысып, В. Ленинмен кездескенде Қазақстандағы кеңестік құрылыс 

туралы әңгімелескендігін айтады. Әулиеата уезінде Жер бөлімінің меңгерушісі болып 

жер-су реформасын жүргізуге қатысқаны өмірбаянынан белгілі. Осы кезде                                     

Д. Фурмановпен де кездескен екен. Құлахмет осы кезде 11-12 жаста болатын. Әкесімен 

бірге жүріп, біраз істеріне куә болғандығын естелік етіп жазған кейіннен. 

Осы құжаттан Қ. Қожықовтың алғаш рет 1930 жылы контрреволюциялық ұйымға 

қатыстылығы бойынша тұтқынға алынып, жеткілікті дәлел болмауына байланысты 

босатылғандығы, екінші рет Қызылорда қой кеңшарындағы бүлдіргіш әрекеті үшін 

қамауға алынып, 10 жылға концлагерьде жазасын өтеуге үкім шыққандығын баяндай 

келіп, тергеуші Қазақстандағы контрреволюциялық ұлтшылдық ұйымдарды 

әшкерелеген тергеу материалдарында осы ұйымның белсенді мүшесі ретінде                               

Қ. Қожықов арқылы шетелдердің бірінің барлау қызметімен байланыс орнатқан деген 

айыптаумен ҚК 58-2, 58-6, 58-11 баптарымен қамауға алып, жауапқа тарту жөніндегі 

анықтама бойынша қамауға алынған (ҚР ПА. № 10031 іс, 3-4 пп.). 

Алматы облыстық ІІХК Басқармасы Үштігінің 15 ақпан 1938 жылғы № 6 

хаттамасымен «1880 жылы Қызылордада туған Қоңырқожа Қожықов белсенді 

алашордашыл, контрреволюциялық Қоқан үкіметінің мүшесі. 1930 жылықазақ 

ұлтшылдық ұйымдарының ісі бойынша қамауға алынған және 6 ай қамаудан соң 

босатылған, 1930 жылы екінші рет қамауға алынып, бүлдіргіш әрекеті үшін 10 жылға 

құқығынан айрылып, жазасының бір бөлігін өтеген соң денсаулығына байланысты 

босатылған». Қ. Қожықовқа қатысты «1920 жылы ұлтшылдық-террористік-бүлікшіл 

және тыңшылық-диверсиялық ұйымның мүшелігіне тартылған, ұйымның атынан 

Париждегі Шоқаев арқылы шет мемлекеттермен байланыс орнатқан. Бас көтеру 

қозғалыстарына белсене қатысқан. 1928-1929 жж. ұйымның тапсырмасымен қой 

шаруашылығы тресіндегі қызметінде мал басын жоюды іске асырған. Ұйымға мүше 

тартумен тікелей айналысып, 5 адамды ұйымға тартқан. Орта Азия мен Қазақстанның 

экономикалық жағдайы, тұрғындардың саяси көңіл-күйі туралы тыңшылық 

мәліменттер жинап, шетелдік барлау өкілдеріне беріп отырған» (ҚР ПА. № 10031 іс,                                   

7 п.) деген айыппен ату жазасына үкім шығарылған. 

Ендігі кезекте қайраткердің айыптау қорытындысына талдау жасайық. Айыптау 

қорытындысын 1938 жылдың ақпан айында (нақты күні көрсетілмеген) Володьзко 

бекіткен. Құжатта «Кеңестік билік орнаған алғашқы күннен бастап соңғы кезге дейін 

Кеңес өкіметіне қарсы қызметін тоқтатпаған» деген қорытынды жасалады. 

Осы айыптау қорытындысынан Қ. Қожықовтың әшкереленген халық жауы                                   

Шәкір Дивеев тарапынан ұйымға тартылғандығы көрсетіледі. Контрреволюциялық 

ұйымның тапсырмасымен өзінің Ауғанстанда эмиграцияда жүрген танысы Қалжанов, 

Ирандағы Мирбадалев арқылы Париждегі ақэмигрант Мұстафа Шоқаевпен жасырын 

байланыс орнатқан, сол арқылы ұйым шетелдік мемлекеттермен олардың қаржылай 

және қарулы, әскери көмегімен Орта Азия мен Қазақстан республикаларын Кеңес 

Одағынан бөліп, тәуелсіз буржуазиялық мемлекет орнатуды мақсат еткен. Орта Азия 

мен Қазақстандағы контрреволюциялық баскөтерулерге белсене араласқан, ұйымның 

Алматы мен Өзбекстандағы мүшелерінің арасын байланыстырған. 

Ұйымның тапсырмасымен кеңестік билікке наразылар арасынан аталған ұйымға 

мүше тартумен айналысқан және өз қызметі аясында бүлдіргіштік әрекеттер жасаған. 

Сонымен бірге Орта Азия мен Қазақстанның саяси-экономикалық жағдайы туралы 

мәліметтерді шетелдік барлау өкілдеріне беріп отырған. «Қожықов өзінің айыптарын 

толығымен мойындайды» (ҚР ПА. № 10031 іс, 10-11 пп.) деген қорытындымен  оның 

ісі Алматы облыстық үштігінің қарауына ұсынылады. Осы құжаттың соңында 

Қожықовтың 28 қаңтарды қамауға алынып, ІІХК ішкі тергеу абақтысында 

отырғандығы, істе заттай айғақтардың жоқ екендігі жазылған. 

Қ. Қожықовтың ақтау ісіне байланысты да бірқатар құжаттар жинақталған.                                

Ол құжаттар қайраткердің айыпталуының негізсіздігін анықтауға арналған. Сондай 

құжаттардың бірі 1957 жылдың мамырында Алматы облыстық мемлекеттік архивіне 

және Өзбекстанның Октябрь революциясы және социалистік құрылыс мемлекеттік 

архивіне жолданған. Құжаттың мазмұны Қожықовтың 1917 жылы Қоқан үкіметінің 

және ұлтшылдық ұйымның мүшесі болған кезіндегі саяси және іскерлік қатынастарын 

айғақтайтын деректік материалдарды іздестіру болған (ҚР ПА. № 05213-іс, Т. 2. 34 п.). 

Осы сұрау салынған хатқа Өзбекстанның архивы «арнайы есеп картотекасында 

Қожықов Қоңырдың есімі кездеспейды» (ҚР ПА. № 05213-іс, 2 т., 45 п.) деп қысқа 

жауап қайтарған. 

Осы мазмұндағы жауап хат Қызылорда облыстық мемлекеттік архивінен да 

алынған. Онда «1905-1907 жж 1917 жылға дейінгі құжаттық деректер архивтік сақтауға 

алынбағандықтан Қ.Қожықовтың Қызылорда станциясы депосының жұмысшылары 

арасында үгіт-насихат жұмыстарын жүргізгендігін анықтау мүмкін емес» (ҚР ПА.                              

№ 05213-іс, 2 т., 47 п.) деген мазмұнда құжат тіркелген. 

Түркістан Әскери округі Әскери прокурорының көмекшісі Шурин «Дивеев Қ. 

Қожықовты кеңеске қарсы ұлтшылдық ұйымның мүшесі ретінде атаған, бірақ оның осы 

ұйымға мүше тартқандығы жөнінде ештеңе айтпаған, Қожықовтың Дивеев ісіне қатысы 

жоқ» (ҚР ПА. № 05213-іс, 2 т., 84 п.) деп қорытынды жасаған. 

С.Қожанов 1937 жылы 31 шілдедегі тергеу хаттамасында өзі басқарған 

пантүркішіл ұйымның 60 мүшесінің қатарында Қ.Қожықовты да атаған. С. Қожановтың 

ісі 1957 жылғы 11 ақпанда Түркістан Әскери Округі Әскери прокурорының қосымша 

тексеруінің қорытындысымен тоқтатылған (ҚР ПА. № 05213-іс, 2 т., 55-57 пп.). 

Шуриннің қорытындысы бойынша «Асфендиаровтың көрсетуінде Қ. Қожықов 

контрреволюциялық ұлтшылдық ұйымның мүшесі ретінде аталады» (ҚР ПА.                                 

№ 05213-іс, Т. 2. 58-59 пп). Қ. Сармолдаев Қожықовтың тек 1919-1921 жылдары                            

М. Шоқаев, С. Қожанов, С. Асфендиаров, Есполов және Г. Сафаровтармен жер-су 

реформасы саясатын бұрмалап, ұлт араздық туғызған мәліметтерден басқа ештеңе 

көрсетпегендігін айтады (ҚР ПА. № 05213-іс, 2 т., 60 п). Іске тігілген Сейтбек Кенбаев 

туралы анықтамдан аңғаратынымыз, ұлтшылдық кеңеске қарсы ұйымның мүшесі 

ретінде қамауға алынып, ату жазасына кесілген Шымкент қалалық кеңесінің төрағасы 

«С.Кенбаевтың ісіне Қ. Қожықовтың қатысы жоқ» (ҚР ПА. № 05213-іс, 2 т., 51 п).                                    

Ф. Құлтасовтың айғақтары бойынша да Қожықовқа айып тағылмаған (ҚР ПА.                             

№ 05213-іс, 2 т., 84 п.). Қ. Қожықовты құқықтық тұрғыда ақтау мәселесі бойынша 

онымен қызметтес болған бірқатар азаматтардың қатарында Имажанов Зейнелден пікір 

сұралған. Ол Алматы гарнизонының прокурорына 1957 жылы 22 қыркүйектегі хатында 

Қожықовпен 1920 жылы Ташкенттегі № 14 интернатта мұғалім болып қызмет істеп 

жүрген кезінен танитындығын, ол кезде Ағарту халкомында қызмет істегендігін 

жазады. «Өзі Ташкенттегі Қазақ мұғалімдер институтында сабақ берді және тәжірибелі 

мұғалім ретінде жас мұғалімдерге оқыту методикасынан көмек берді. 1925 жылдары 

Әулие Атада жер бөлімінің меңгерушісі болып жүргенінде кездестім, мен ол кезде Асы 

интернатының меңгерушісі болатынмын. Кейін Ағарту халкомында қызмет істеп 

жүргенінде де кездестім. Ол барлық кезде жанашыр жолдас болды, достарына және 

басқаларға көмектесіп жүретін» (ҚР ПА. № 05213-іс, 2 т., 57 п.) деп пікір білдіреді. 

Архив құжаттарының деректері Қоңырқожаның қызметтік мәліметтерін де 

қалпына келтіруге септігі тиеді. ҚазКСР 10 жылдығы атындағы Мемлекеттік 

кітапхананың директоры Искалиев Өнер істері Басқармасына жазған хатында 

кітапхананың ғылыми қызметкері Қ. Қожықовтың Ғылым қызметкерлерінің 

Бүкілодақтық көрмесінің дайындығына қатысуы үшін 1-ақпанға дейін бір айға 

іссапарға жіберілгендігін жазған (ҚР ҰҒА кітапханасының архивы). 

Қ. Қожықовтың өмірбаяны жөнінде оның 1933 жылдың 20 сәуіріндегі куәлік 

еткен жазбасы мол мәліметтер береді. «Өз басым ұлтшылмын» деп басталған 

жазбасында өз өмірбаянынан мағлұматтар береді. Менің тегім Орта Азия мен 

Қазақстанда құрметтелетін «қожа» руынан болады дей келіп, әкесінің Кенесары 

Қасымовпен серіктес болып, 1848 жылы Тоқмақ түбіндегі жеңілістен соң қазіргі 

Жаңақорған ауданына (Өзгент) өз туыстарының арасына көшіп келгендігі, кейін 

қоқандықтарға қарсы баскөтеруден соң Бұқараға қашып кеткендігін, қазіргі Қызылорда 

ауданына ол жер орыстарға қарағаннан соң қайтып келгендігін жазады. Солай 

болғанымен әкесінің молда да, ишан да емес қарапайым малшы шаруа болғандығын 

айтады. 

1912 жылы күзде Орынборда Ахмет Байтұрсыновпен кездесіп, қазақ тілінде газет 

шығару жөнінде әңгімелескен екен. Қоңырқожа осы кезде қазақ балаларына арнап, 

жәдиттік үлгідегі «Әліппе» мен «Романов әулетінің хұкімранлық қылуының                                            

300 жылдығы» деп аталатын тарихи жырды Каримов баспасына өткізіп жүрген кезі еді. 

«Қазақ» газеті Оразаевтың қаржыландыруымен шыға бастады, бірақ оның қаржылық 

жағдайы тұрақсыз еді. 1913 жылы мен қазақ баспасөзін қаржыландыратын мүшелері 

100 рубль төлеп кіретін Акционерлік қоғам құру туралы айттым. Байтұрсынов пен 

Дулатов менің ойымды іліп әкетті, осылайша 1913 ж. күзінде «Азамат» қоғамы 

құрылды. Мен газеттің ісіне белсене араластым деп жазады. (Бұл хаттаманың толық 

нұсқасы Қызылорда облыстық Полиция департаментінің арнайы архивінде сақталған. 

1957 жылы Қожықовты ақтауға қатысты жинақталған құжаттарда аталған хаттаманың 

тек үзінділері берілген – авт.). 

Қ. Қожықов аталған показаниесінде Қызылорда кеңшар директорының 

орынбасары кезіндегі өзінің айыпталуына қатысты 10 пункттен тұратын көлемді 

дәлелдемелер келтіреді (ҚР ПА. № 05213-іс, 2 т., 28-32 пп.). 

ТүркӘО Әскери прокуроры Пастерович 1957 жылдың 11 желтоқсанында Әскери 

трибуналға Қ.Қ. Қожықовтың ісі бойынша қарсылық жолдаған. Онда Қ. Қожықов 

алдын-ала тергеуде берген айғақтары және Дивеев, Қожанов, Құлтасов, Абланов, 

Асфендиаров, Сарымолдаев, Кенбаев, Сералиев және Бекарысовтардың тергеу 

хаттамаларының көшірмелері негізінде айыпталғаны айтылып, Үштіктің қаулысының 

күшін мынадай негіздермен жоюды ұсынады: «Қожықовтың қамауға алынғаннан                               

14 күн өткен соң 12 ақпандағы жауап алуы сенімсіз және нақты емес, оларды дәлелге 

алуға жатпайды. Есеев, Молла Әліш, Макин және Фахрутдиновты ұйымға тартқаны 

дәлелденбеген. Дивеев және басқалар жауап алу хаттамаларында оның ұлтшылдық 

ұйымға қатыстылығы тек болжамды түрде ғана айтылған» дей келіп, оның ісі бойынша 

айыпталғандардың барлығы дерлік толығымен ақталғандығын жазады. Тынышпаев, 

Досмұхамедовпен бірге 1932 жылдың 20 сәуірінде Үштіктің шешімімен Қазақстаннан 

жер аударылғанымен айыптылығы дәлелденбеген. 1933 жылдың 13 шілдесіндегі 

Үштіктің қаулысымен 10 жылға еңбекпен түзеу лагерінде қамауда болған және                              

1934 жылы мерзімінен бұрын босатылған. Қожықовты білетіндер ол туралы жақсы 

мінездемелер берген. 

Ең бастысы осы негіздемеде Қ. Қожықовтың шетелдік барлау агентурасына 

қатыстылығы туралы КСРО ІІМ арнайы архивінде және басқа да архив органдарында 

мәліметтер жоқ екендігі айтылады. 

Осы құжатта айыптау ісінің заңдылықты бұзу арқылы жүргізілгендігін алға 

тартады. Сондай өрескел заң бұзушылық қатырында Қожықовқа Айыптау 

қорытындысы, аяқталған тергеу материалдарымен таныстырылмағандығы айтылады. 

Осылайша тергеу материалдарымен танысу және тексеру барысында негізсіз 

атылғандығы анықталғандықтан Қ. Қожықовқа қатысты істі өндірістен қысқартуды 

сұрайды (ҚР ПА. № 10031 іс, 64-68 пп.). 

1957 жылдың 23 желтоқсанында Лысенконың төрағалығымен өткен                                        

ТүркӘО Әскери трибуналы прокурорлық қарсылықты толығымен қуаттап, өздері 

тарапынан «Қожықовты айыптаған тергеу ісіне қатысқан ҚКСР ІІХК қызметкері 

Володьзконың азаматтарды заңсыз қамауға алу және тергеу істерін бұрмалағаны үшін 

сотталғандығын» (ҚР ПА. № 05213 іс, 1 т., 82 п.) қосады да Жоғарғы Кеңестің                                        

1955 жылғы 19 тамыздағы Жарлығын негізінде Алматы облыстық Үштігінің                                         

1938 жылғы 18 ақпандағы Қ. Қожықовқа қатысты қаулысының күшін жояды және 

дәлелденбеген айыптау ісін қысқартады. 

Құлахмет Қожықов 1958 жылдың 25 ақпанында МҚК-ге жазған хатында әкесін 

1957 жылдың 23 ақпанында ТүркӘО Әскери трибуналы ақтағандығын, соған 

байланысты өлімінің себебін, жерленген жерін хабарлауды сұраған (ҚР ПА.                           

№ 10031 іс, 24 п.). 

Қ. Қожықовтың қайтыс болған уақыты жайлы ұлының сұрауына жауап қайтару 

мақсатында құқық қорғау органдарының өзара жазысқан хаттары да бірқатар мәселеге 

айқындық береді. Мысалы, Мемлекеттік қауіпсіздік комитетінің бөлім бастығы 

Давыдов 1958 жылдың 5 наурызында Фрунзе аудандық АХАЖ бюросына берген 

анықтамасында «Қолда бар мәліметтерге қарағанда Қ.Қ. Қожықов қамауда ұстау 

орнында 1944 жылдың 25 тамызында бронхиалды астмадан қайтыс болған...                           

Қ.Қ. Қожықовтың өлімі кезінде белгіленген тәртіппен тіркелмеген. Қазіргі кезде оның 

туыстарының заң аясында өлімі туралы куәлік алуы қажеттілігі үшін тіркеліп отыр» 

(ҚР ПА. № 10031 іс, 5 п.). 

Осы күні Давыдов ҚКСР ІІМ І Арнайы бөлімінің бастығы Румянцевке                                   

Қ. Қожықовтың №1 формадағы есеп карточкасына Қожықовтың «10 жылға еңбекпен 

түзеу колониясында жазасын өтеуге үкім шыққандығы, туыстарына оның жазасын өтеп 

жүрген орында 1944 жылы 25 тамызда бронхиалды астмадан қайтыс болғандығы 

хабарланды» (ҚР ПА. №10031 іс, 25 п.). деген мазмұнда жазба енгізуді сұрап хат 

жазады. Бұл мәліметтерді тергеу құжаттарын бұрмалаудың дөрекі көріністерінің бір 

деп бағалаймыз. 

Қуғын-сүргіннің тергеу істері бұрмаланған дереккөз екендігі белгілі. Әйтсе де, ол 

құжаттарды заңсыздық пен зұлматтың куәсі ғана емес, сол дәуірдің тарихи ескерткіші 

ретінде жариялау қажеттігі де айқын. Ендігі мәселе күрделі сипаттағы осы тергеу 

істерін тарихи құжат ретінде қарастырудың ортақ әдіс-тәсілдерін қалыптастырудан 

туындайды. Әйтсе де, «әртүрлі процестер, әртүрлі уақыт және әртүрлі істердің болуына 

орай біртұтас әдістеменің болуы мүмкін емес» (Перемышленникова, 2000) екен.                                     

ХХ ғасырдың құжаттануында тарихи бұрмалау ретінде бұл құжаттарды деректанулық 

талдау ең бір өткір және күрделі мәселе болып қалып отыр. Соңғы кезге дейін 

деректануға арналған әдебиеттерде тергеу істерін дереккөз ретінде қарастырған ортақ 

әдістеме болған жоқ. 

Архивтік құжатқа айналған тергеу істері дегеніміз құрамы мен түрі қуғындау 

органдарының ВЧК-дан КГБ-ға дейінгі даму жолында көп өзгеріске түскен                                

түрлі дереккөздердің кешені. Тергеу істерінің қалыптастыру ережесі                              

қылмыстық-процессуалдық кодекспен белгіленгенімен сот-тергеу тәжірибесінің 

әртүрлі болуы міндетті құжаттардың құрамы, мазмұны, олардың безендірілуіне өз 

қолтаңбасын қалдырғандығы аңғарылады. 

Тергеу ісінің құрамындағы құжаттардың ең негізгісі тергеу хаттамалары болып 

келді. Ол хаттамалардың жасақталуы мынадай міндетті құрауыштардан тұрады: 

хаттаманың түзілген уақыты, мекен-жайы; хаттама толтыруға негіз болған әрекет; 

хаттама жүргізушінің қызметі; шені, статьясы, процессуалды әрекетке 

қатысушылардың хаттамамен танысуы туралы мәліметтер, соңында хаттаманы 

толтыруға қатысушылардың қойылған қолы. 

Тергеу хаттамаларын тарихи дереккөз ретінде ғылыми айналымға ұсынудағы ең 

басты түйткіл - оларда ақылға сыймайтын, қисынсыз, сандырақ тұжырымдардың орын 

алуы. Осының өзі тергеу істерімен жұмыс жасауда ақиқатқа жетудің өзгеше тәсілін, 

өзгеше методологиясын қажет етеді. 

Елімізде саяси қуғын-сүргін құрбандарының құжаттары тарихи дереккөз ретінде 

қолдану тәжірибелері әзірге тарихи тұлғалардың ғылыми өмірбаянын қалпына 

келтіруде қолданылып келеді. Солардың қатарында алаштық қайраткер,                                      

ағартушы-педагог Қоңырқожа Қожықовқа қатысты тергеу құжаттары әзірге толық 

айналымға шыға қойған жоқ. 

Заңгерлік тәжірибеде хаттамаға қойылатын осындай талаптарға қарамастан тергеу 

хаттамалары тарихи оқиғалардың барысын толық қамти алмағандықтан да оны 

объективті деп айтуға болмайды. Оның үстіне тергеу хаттамаларының мазмұны 

тергеушілер тарапынан ашықтан-ашық бұрмалануын қосыңыз. 

Осыған байланысты мынадай салыстырма жасаймыз: Т. Рысқұловтың 3 шілде 

күнгі хаттамасының 8 парағы С.Қожанов тергеу хаттамасына тігілгендігі (ЦА ФСБ РФ. 

Д. № 12637 (Султанбек Ходжанов), Л. 82-93). Осы тергеу хаттамасындағы 

көрсетілімдер Қожановтың хаттамасынан тұтастай орын алған. Белгілі бір трафареттік 

мәліметтердің бір хаттамадан екіншісіне немесе бір айыпталушыдан келесі 

айыпталушының тергеу хаттамасына көшіп жүру фактілері жиі кездеседі. Бұл дәйек 

тергеу процесін құжаттандырудың саяси мүддесі мен құқықтық технологиясынан хабар 

береді. Сол сияқты Т. Рысқұлов пен С. Қожановтың тергеу хаттамаларының тиісті 

бөліктері Н. Төреқұловтың ісіне тіркелгендігі сияқты дәстүрімен Қ. Қожықовтың ісіне 

С. Асфендиаровтың, Ш. Дивеевтің, С. Кенбаевтың және т.б. айыпталушылардың тергеу 

хаттамаларынан көшірмелер тіркелген. 

Қ. Қожықовтың тергеу құжаттарындағы мәліметтер оның шығармашылығына да 

назар аударуды қажет етеді. Ташкент қаласындағы Түркістан мұғалімдер 

семинариясын бітірген народный учитель ретінде Перовск, Түркістан,                                

Черняев (Шымкент), Андижан уездерінде русско-туземный мектептер ашып, 1912 ж. 

Орынбор қаласында жәдиттік үлгіде қазақ әліпбесін жариялаған (Ходжиков, 1912). 

Жәдиттік мектептің негізін қалаған И. Гаспринскиймен тығыз араласқандығына оның 

«Мартабалу буйук устазымыз Исмағилбек Ғаспиринскийга чығаручы тарафиндин 

хадийа. 12 февраль 13 йылда. Шаһар Туркістан» (Сеитмеметова, 2016). Кітап жазылған 

кезде ол Түркістан қаласы жанындағы Қарнақ қышлағында орыс-қазақ мектебінің 

меңгерушісі болып қызмет істеген. 

Қазақ шығармашылық интеллигенциясының өкілдері арасынан Қоңырқожа 

Қожықов, Әлиасқар Қасымов, Сұлтан Шәді Жәңгіровтер  «Русия патшалығында 

Романов нәсілінен хүкімранлық қылған патшалар тарихлары» (История – поэма, 1912) 

кітабын жазған. Т. Рысқұлов 1924 жылы Сталинге жазған хаттарында монархияны 

мадақтап кітап жазды деп айыптаған (Тұрсұн, 2011: 7) Осыған байланысты Қожықов 

«Мен жергілікті әкімшілік орындарының үстінен көптеген арыздар мен петицияларды 

Петербургке қайта-қайта жолдап отырдым, соған байланысты мені бір уезден екінші 

уезге ауыстырып отырды. Әкімшілікке қайтсем жағам деген оймен Романовтардың үйі 

жайында қазақ тілінде еңбек жаздым. Бұл, әрине мен үшін масқаралық жұмыс болды. 

Бұл еңбекте қазақ халқының патшаға бағынуы насихатталған еді. Бірақ мұнымен мен 

әкімшілік орнының ықыласын өзіме аудара алмадым...» (Бәкірұлы, 2007) деп ақталады. 

Қорытынды. Қазіргі кезде кез келген байыпты зерттеуші тергеу істері 

құжаттарының жаппай бұрмаланған, әйтсе де сыни көзқарасты талап ететін өзіндік 

тарихи дереккөз екендігін жоққа шығармайды. Содан да ол материалдарды тұтас бір 

кезеңнің мәдени ескерткіші ретінде тыңғылықты ғылыми талдаулармен, дереккөз 

ретінде жариялау керектігі де айқын. Біз, мақаламызда осы кезге дейін архивтік 

құжаттардың қолжетімсіздігіне байланысты ғылыми тұрғыда жеткілікті тұлғаланбай 

келген алаштық қайраткер Қ. Қожықовтың қоғамдық-саяси және шығармашылық 

өмірбаянын ғылыми қалпына келтіре алдық. Құпия қорлардағы тергеу құжаттарын 

тарихи дереккөз ретінде талдаудың әдіс-тәсілдерін тәжірибе жүзінде қолдандық. 

Бұндай тәжірибе мен методологиялық ұстанымдар саяси қуғын-сүргін тарихы бойынша 

жүргізілетін ауқымды зерттеулерде одан әрі дамытылуы керек. 

